
কেহ বা নক্ষত্র, গ্রহ, ধূমকেতু,
ধরিয়া দেখায় পথ,

লক্ষ্য করি তাহা শূন্য মার্গে উঠে
ভ্রমে সবে চক্রবৎ;

কেহ বা ভেদিয়া সূর্য্যের মণ্ডল
আচ্ছাদন খুলে ফেলি

আনন্দে দেখিছে বাষ্প সরাইয়া
নিবিড় বিদ্যুত-কেলি;

কেহ শূন্য হৈতে পাড়ি চন্দ্র তারা
করতলে রাখে ধরি,

পুনঃ ছাড়ি দেয় সর্ব্ব অঙ্গ তার
সুখে নিরীক্ষণ করি;

দেখি কোন চূড়া উপরে বসিয়া
সুদিব্য-মূরতি প্রাণী

তন্ত্রী বাজাইয়া মনের আনন্দে
ঢালিছে মধুর বাণী;

কোন শৃঙ্গে হেরি প্রাণী কোন জন,
মস্তকে কাঞ্চনময়

জ্বলিছে মুকুট, শিখর উপরে
হয় যেন সূর্য্যোদয়;

হেরি দিব্য মূর্ত্তি দিব্যাসনোপরে
প্রাণী বৈসে কোথা সুখে,

ধক্ ধক্ করি হীরা-খণ্ড সদা
প্রদীপ্ত হইছে বুকে;

হেরি কত ঋষি স্থির শান্ত ভাব
বসিয়া অচল-অঙ্গে

গ্রন্থ করে পাঠ যেন ধ্যান ধরি
ভাসিছে ভাব-তরঙ্গে।

হেরি অপরূপ অচল-প্রকৃতি
প্রাণিগণ যত উঠে,

